
Структура повествования в прозе М.Юныса

«The structure of the narrative in prose of M.Yunys”
По мнению литературоведов, для характера текста важно, в какой мере развернут в конкретном тексте тот или иной тип повествования. Типы повествования в эпическом тексте известного татарского прозаика и публициста М. Юныса создают сложную неоднородную структуру текста. В статье анализируется соотношение типов повествования в художественной прозе автора. 

According to philologists it is important for the nature of the text to what extent the narrative type is revealed in this particular work. Types of narrative in the epic text of the famous Tatar prosaist and publicist M.Yunysa create a complex heterogeneous structure of the text. The article analyzes the correlation of types of narrative in the author’s fiction.
М.Юныс прозасында эпик сюжет структурасы

Эпик текст структурасын өйрәнгәндә хикәяләү төренә аерым игътибар бирелә, чөнки автор һәм персонаж мөнәсәбәте хикәяләү алымнары ярдәмендә тәкъдим ителә. Хикәяләү төрләре үзара бәйләнештә булып, текстның эчке катлаулы төзелешен барлыкка китерә. Хикәяләүче текстны оештыруны үз өстенә ала, ягъни хикәяләү төрләрен оештыручы үзәк булып тора.

1960-1980 еллар татар прозасында cтиль тенденциясе буларак оешкан публицистик башлангыч “ассоциатив сурәтлелеккә, цитацияләр, коллаж алымнарына мөрәҗәгать итә, үзенчәлекле поэтика тудырырга омтыла. Бу алымнар әкренләп әдәби материалга, синтезга омтылмаган текстларга күчә башлый” [1:5]. Әсәрләрендә авторның эчке тавышы яңгырап тору, әдәби сурәтләү белән бергә публицистик башлангычка мөрәҗәгать итү – М.Юнысның әдәби иҗатының үзенчәлеге.
Әдәбият мәйданында ХХ йөзнең 60 нчы елларында үткен телле, туры сүзле прозаик һәм публицист буларак килеп кергән Миргазиян Юныс мөһаҗирләр язмышына, диңгез хезмәтенә, чит илләрдә яшәүче халыкларның тормыш-көнкүрешенә кагылышлы кызыклы һәм гыйбрәтле вакыйгаларны тасвирлаган “Безнең өй өянкеләр астында иде…”, “Тимер фил”, “Әти оҗмахка киткәч”, “Ямәнгә сәяхәт”, “Бездән яшерен зәңгәр дөнья”, “Диңгез чакыра” кебек хикәя, очерклары һәм романтик рухлы “Зәнзибар зәңгәр болытлар артында” исемле повесте белән ул үз укучысын тапты, аның күңел төпкеленә үтеп керде. Әдипнең “Тозлы җил”, “Теләп алган давыл” повестьлары һәм “Энҗе эзләүчеләр”, “Табу һәм югалту”, “Шәмдәлләрдә генә утлар яна...” («Биектә калу») әсәрләре дә киң катлам укучы тарафыннан яратып кабул ителде.  «Альбатрос язмышы» дигән баш астында дөнья күргән публицистик язмалар җыентыгы өчен М.Юныс 2004 елда Г.Тукай исемендәге дәүләт бүләгенә лаек булды. 


М.Юнысның повестьларында автор-хикәяләүче тормыш-чынбарлыкка ныклы карашы, позициясе булган милләтпәрвар шәхес буларак чыгыш ясый.  “Позиция всезнающего автора» (Н.А.Кожевникова) дип аталган автор тавышы объектив һәм субъектив формаларда була ала [2:286]. Персонаж планы һәр ике форманы үз эченә ала. Авторның субъектив хикәяләве еш кына объектив хикәяләү белән үрелгән була [2:286]. 


М.Юнысның Англиядә язылган “Җәяүле философ” (1961) хикәясен алып хикәяләү формаларын тикшереп карыйк. Хикәя җәяүле философ дип тәкъдим ителгән геройның уй-кичерешләрен сөйләп бирүне күздә тота. Автор хикәяләүче буларак күзәтүче вазифасын башкара: “Җир йөзен таш биналар каплап киткән. Уңда да таш, сулда дла һәм аста да. Туфрак таш астында калган. Йортларның таш диварлары күкләргә күтәрелеп, болытлар артында югала” [3:41]. Автор-хикәяләүче тормыш-чынбарлыкка ныклы шәхси карашын тәкъдим итеп, нигезләп  бара: “Үзе өйгән ташлар эчендә адәм баласына урын юк. Таш диварларга сырышып, әнә, ялгыз җәяүле килә” [3:41]. Кеше күңелендә барлыкка килгән тормышның билгесезлегеннән курку хисе шәхси үсеш юлында һәркемгә хас булган хис буларак укыла: “Ул һәрчак куркуда – машиналар аның тәненә орынып ук узып китә. Җәяүле адым саен туктап һава йотарга мәҗбүр. Һавада кислород калмаган. Кислородны машиналар эчеп бетергән” [3:41]. Кеше күнегелгән, гадәтигә әверелгән, җан тынычлыгыннан мәхрүм ителгән булса да, инде башкача булырга мөмкин түгеллеге расланган иске тормышын югалтудан курка, асылда аны яңа тормышның билгесезлеге борчый, күңелендә тирән урнашкан әлеге курку алда торган яңа юл турында җитди уйларга, аны нигезләргә, сагынып көтеп алырга комачаулый. Күңелендә туган бәрелешнең эчтәлеге курку хисе белән бәйле: “Һавасыз яшәү шундый авыр. Көч юк. Хәл бетә. Кешеләр кысынкылыктан качып машина эченә яшеренгән. Ялгыз җәяүле тар тротуардан алга таба атлый... [3:41]. 

Хикәяләүгә җәяүле кешенең караш ноктасы кертелә, ул автор карашы белән туры килә. Авыр хәлләрдән үз көчеңә, сабырлыгыңа таянып чыгарга өндәү – автор позициясе: “Җәяүле кеше, урамдагы тимер ташкынга карап, арыган аякларын тиргәргә кереште: “Иң кирәк чакта харап итәсез… – диде ул” [3:42]. Әдип таяныч ноктасы кешенең үзендә, үз әхлагы белән билгеләнгән булырга тиеш дигән яшәеш канунын күңел күзе кебек аңланган тәрәзә һәм хакыйкать мәгънәсендә кабул ителгән кояш нуры детальләре ярдәмендә кабатлый, көчәйтә. Җәяүле ялгыз кеше образы авторның үз карашын җиткерүче буларак оеша: “Җәяүленең күз күреме җитәрлек биеклектә ялтыравык тәрәзәләр берсе өстенә берсе менеп урнашканнар иде. Һәр тәрәзә каршыдагы йортның тәрәзәсенә караган. Иксез-чиксез тәрәзәләр патшалыгы... “Кояш нуры керерлек булмагач, нигә кирәк ул тәрәзә? – дип уйлады ул җәяүле. Кояш нурын тәмле аш та, кыйммәтле җиһаз да, акчага алган бәхет тә алыштыра алмый” [3:42].

Хикәяләү барышында автор-хикәяләүче белән җәяүле берсе икенчесен дәвам итә: “Металл белән пыяладан торган диварлар әчендә тар итеп бүленгән таш тармаларда адәм балалары яши. Тартма эче тоташ бетон стеналар белән бүлеп куелган. “Шушы тарма эченә эләгер өчен тырышып гомеребез үтә, – дип уйлады җәяүле. Сыеныр урын юнәтә алган кешеләр бәхетле. Алар эштән кайту белән ашыйлар да телевизор каршына утыралар. Кешеләрнең бала сөяргә вакытлары да калмый. Туйганчы телевизор карап, бер ызгышып алгач, хатыннарына аркаларын терәп йокларга яталар. Аларның баш түбәләрендә – түшәм, аяк асларында идән. Аста да, өстш дш ят кешеләр яши. Адәм балалары бер-берсенең башы өстендә һәм аяк астында гомер итә. Таптыйлар бер-берсен. Катлаулы бу тормыш. Катлам-катлам бу яшәү… Аңларлык та түгел, бик катлаулы…” [3:42]. Радионың тимер тавышы  детале, җиз маңгай – полицейский образы аша бирелгән автор карашын дәлилләүче чынбарлык сурәте әсәргә иҗтимагый мотивны кертеп җибәрә. Җәяүле егыла, аның үлеме беркемгә дә яңалык та, хәсрәт тә түгел. Кешенең ялгызлыгы, үлемгә дучар ителгәнлеге, чарасызлыгы экзистенциаль мотивын автор хикәяләү алымнарын төрләндереп шулай яңгырата.

Бу хикәядәге автор-хикәяләүче сөйләме белән төп геройның эчке сөйләме керешеп китү – М.Юныс иҗатының бер ягы. Әдәби иҗатында әдип  Габдрахман Рахманкулов исемле хикәяләүчедән әйттергән фикер-карашларын публицистикасында кабатлый. 

